
I̱ñu̱ꞌ ka̱ꞌ ki̱vɨ̱ꞌ 
kúmániꞌ kenta 
maa ki̱vɨ̱ꞌ viko 
Pascua, jee ña̱ꞌa̱nꞌ 
tuku Jesús ñuunꞌ 
Betania, nu̱u̱nꞌ nééꞌ 
Lázaro, te̱e ya̱ níꞌiꞌ jee 
nxi̱nátekuꞌ Jesús maa nkene-e 
nteñu rá níꞌiꞌ. Saájee 
María ya̱ néen tu̱ꞌva ña 
sava litro aceite jiáꞌánꞌ 
vi̱xi̱ꞌ ya̱ kúvi máá ninuꞌun nardo, jee 
ya̱ꞌvi nasɨ́kuitɨꞌ nééꞌ-e jee nyosoꞌ ña 
maa jie̱ꞌe̱ꞌ re̱ꞌ, jee nxi̱náchi ña jie̱ꞌe̱ꞌ re̱ꞌ jín ixi xíníꞌ ña. 
Jee ne̱ nchi̱tú xikoꞌ jiáꞌánꞌ vi̱xiꞌ̱ vá iniꞌ veꞌi yukuán. 



Saájee Judas Iscariote, ya̱ kúvi ɨɨn rá ni uxúꞌ u̱vi̱ꞌ (12) 
te̱e, ña̱ꞌa̱nꞌ re̱ꞌ nu̱u̱nꞌ rá su̱tu̱ꞌ kúñáꞌnú, sáva sukuíta re̱ꞌ 
Jesús. Jee sáá nteso̱ꞌo ráa re̱ꞌ, jee 
nku̱sɨ̱ɨ̱ꞌ iniꞌ ráa. Jee nchi̱sóyuꞌú 
ráa ya̱ ku̱ꞌva ráa xu̱ꞌún nu̱u̱nꞌ 
re̱ꞌ. Saájee nnu̱kú re̱ꞌ sáá 
kuvi naku̱ꞌva re̱ꞌ Jesús 
xi̱ntíín ráa.



Jee nsa̱ꞌá rá te̱e súkuáꞌa re̱ꞌ vá 
sánikua̱ꞌ nta̱túníꞌ re̱ꞌ nu̱u̱nꞌ ráa, jee 
nsa̱ꞌá stákoo ráa ya̱ kuxíní ráa 
viko Pascua. Jee ni yájíꞌ ráa, jee 
ntɨɨn Jesús ɨɨn i̱xta̱tíláꞌ jee njia̱ꞌa re̱ꞌ 
ya̱ kútaꞌviꞌ nu̱u̱nꞌ Ndiosíꞌ, jee ña̱ꞌnu̱ꞌ 
re̱ꞌ maa, jee njia̱ꞌa re̱ꞌ maa nu̱u̱nꞌ rá 
te̱e súkuáꞌa re̱ꞌ vá, jee nkachiꞌ re̱ꞌ: 
―Tɨɨn rán maa, kajiꞌ rán 
maa, yaꞌá ví 
ñunéꞌyúꞌ ni̱ꞌ 
―nkachiꞌ Jesús. 



Jee kuíre ntɨɨn re̱ꞌ ɨɨn vasúꞌ, jee 
njia̱ꞌa re̱ꞌ ya̱ kútaꞌviꞌ nu̱u̱nꞌ Ndiosíꞌ, 
jee njia̱ꞌa re̱ꞌ maa nu̱u̱nꞌ ráa, jee 
nkachiꞌ re̱ꞌ:  ―Koꞌo ntáká rán yaꞌá. 
Yaꞌá ví ni̱ñɨ̱ꞌ ni̱ꞌ ya̱ nasokoꞌ ni̱ꞌ nu̱u̱nꞌ 
Ndiosíꞌ sáva kuna̱a̱ꞌ tratúꞌ kakɨnꞌ 
re̱ꞌ, chi katɨ ni̱ñɨ̱ꞌ ni̱ꞌ sáá kuviꞌ ni̱ꞌ 
jie̱ꞌe̱ꞌ rá kua̱chi kue̱ꞌe̱ꞌ ñɨvɨ sáva 
kunekáꞌnú iniꞌ re̱ꞌ jie̱ꞌe̱ꞌ 
kuac̱hi ráa. 



’Simón, Simón chi, Satanás jíkánꞌ re̱ꞌ nu̱u̱nꞌ Ndiosíꞌ ya̱ 
saꞌá kini re̱ꞌ ránó kototúníꞌ re̱ꞌ ránó, kuéntáꞌ kua̱ꞌ kísɨ-ó 
trigúꞌ sáá náskuíjin maa. Soo nuꞌuꞌ jíkánꞌ táꞌvíꞌ ni̱ꞌ jie̱ꞌe̱ꞌ 
nú nu̱u̱nꞌ Ndiosíꞌ sáva níta ya̱ kúneí iniꞌ nú nuꞌuꞌ. Jee 
sáá nakani iniꞌ nú ya̱ nsa̱ꞌá nú jee nikó nú nu̱u̱nꞌ nuꞌuꞌ 
saájee nasáneí nú iniꞌ ánímaꞌ rá ñanitáꞌán nú kuiñɨ ni̱ꞌin 
ráa ―nkachiꞌ Jesús. 



Soo nkachiꞌ Pedro nu̱u̱nꞌ Jesús: ―I̱toꞌoꞌ ni̱ꞌ, ɨɨn ni íyó iniꞌ 
ni̱ꞌ kɨ̱ꞌɨ̱nꞌ ni̱ꞌ jín nú ne̱ kɨ̱ꞌɨ̱nꞌ ni̱ꞌ veka̱a, jín suni asúnika̱ꞌ ne̱ 
kuviꞌ ni̱ꞌ ranika̱ꞌ. Soo nkachiꞌ Jesús: ―Pedro, káchíꞌ ni̱ꞌ 
nu̱u̱nꞌ nú ya̱ vitan ne̱ ntiáꞌan ka̱ꞌ kana stóꞌo, jee u̱ni̱ꞌ íchí 
kachiꞌ nú ya̱ ntu jíníꞌ nú nuꞌuꞌ ―nkachiꞌ Jesús.



Saájee nkenta Jesús jín rá 
te̱e ya̱ súkuáꞌa re̱ꞌ vá ɨɨn 
nu̱u̱nꞌ naní Getsemaní, 
jee nkachiꞌ re̱ꞌ nu̱u̱nꞌ ráa: 
―Kuneeꞌ rán yaꞌá, ni 
kɨ̱ꞌɨ̱nꞌ ni̱ꞌ yukuán kaꞌanꞌ 
ni̱ꞌ jín Ndiosíꞌ ―nkachiꞌ 
Jesús nu̱u̱nꞌ ráa. Jee ni̱ka̱nꞌ 
táꞌvíꞌ re̱ꞌ: ―¡Abba!  ¡Tátáꞌ ni̱ꞌ! 
Nɨꞌɨ nu̱u̱nꞌ vá kúvi saꞌá nú. 
Siíyo nú copa yaꞌá ya̱ kúvi 
tu̱nóꞌó kiji kunoꞌo ni̱ꞌ. Soo koto 
sáꞌá nú ya̱ kuíni iniꞌ nuꞌuꞌ, 
chisaꞌ saꞌá ya̱ kuíni maánú 
―sukuán ni̱ka̱nꞌ táꞌvíꞌ re̱ꞌ.



Saájee nkenta Judas yukuán náka kue̱ꞌe̱ꞌ víꞌí rá 
soldado, jín rá te̱e kúmí veñu̱ꞌun káꞌnú, ya̱ nta̱jí rá su̱tu̱ꞌ 
kúñáꞌnú jín rá fariseo ráa kua̱ꞌa̱nꞌ ráa, jee ínaꞌá 
ráa rá kantil, jín rá ñuꞌunꞌ itɨ sújié, jee níso ráa 
rá yuchiꞌ espada ráa. Jee nkuun ɨɨn 
rá táꞌán ráa vá yuchiꞌ musúꞌ 
su̱tu̱ꞌ kúñáꞌnú ka̱ꞌ jee ñeꞌneꞌ re̱ꞌ 
so̱ꞌo ichi kuáꞌá musúꞌ vá. 
Saájee nna̱xiníkó Jesús jee 
nkachiꞌ re̱ꞌ: ―¡Sikɨ́kuɨ̱ñɨ̱ꞌ rán 
maárán! ¡Nkóo saá! Jee 
ntee re̱ꞌ naꞌá re̱ꞌ so̱ꞌo musúꞌ 
vá jee nxi̱núvi re̱ꞌ maa. 



Saájee ntɨɨn ráa Jesús, jee ña̱na̱ka ráa re̱ꞌ veꞌi su̱tu̱ꞌ 
kúñáꞌnú ka̱ꞌ, jee nnikɨnꞌ jíka Pedro ya̱ta̱ꞌ rá ñɨvɨ ya̱ 
kua̱ꞌa̱nꞌ jín Jesús. Jee nsta̱ꞌánꞌ rá ñɨvɨ ñuꞌunꞌ ma̱ꞌñú 
chíkéꞌi nééꞌ iniꞌ veꞌi jee 
ña̱kuneeꞌ ti̱yu̱ꞌ ráa 
yunúꞌúnꞌ yukuán. Jee 
ña̱kuneeꞌ Pedro nteñu 
ráa yukuán. 



Jee ɨɨn rá musúꞌ su̱tu̱ꞌ 
kúñáꞌnú, ya̱ nkuvi táꞌán 
veꞌi te̱e ya̱ nkuachi 
Pedro so̱ꞌo-o jee ni̱ka̱tu̱ꞌún-u 
Pedro: ―¿Á nsú noꞌó vá niniꞌ 
ni̱ꞌ jín re̱ꞌ nu̱u̱nꞌ káá tataꞌ 
sáꞌá vá? Jee tukuni nkachiꞌ 
Pedro ya̱ ntu̱ví jíníꞌ-i, jee kuísá 
ntañúꞌún kuitɨꞌ nkana stóꞌo. Jee 
nkene re̱ꞌ chíkéꞌi, jee nnaꞌyuꞌ uúꞌ re̱ꞌ. 



Jee nna̱kuiñɨꞌ ntáká ráa, jee kua̱na̱ka 
ráa Jesús ichinúúnꞌ Pilato. Saájee 
nxi̱náꞌmáꞌ Pilato Jesús, jee nkachiꞌ-i: 
―¿Á noꞌó kúvi te̱e kúñáꞌnú ya̱ tátúníꞌ 
nu̱u̱nꞌ rá ñɨvɨ ñuunꞌ Israel? ―nkachiꞌ-i. 
Jee nna̱xiníkó Jesús 
nu̱u̱nꞌ-u: ―Noꞌó káchíꞌ 
nú maa ―nkachiꞌ Jesús. 



Jee tukuni nni̱kó Pilato nkaꞌanꞌ re̱ꞌ jín 
ráa, chi kuíni re̱ꞌ nakani núne re̱ꞌ 
Jesús. Soo saꞌ víꞌí káꞌ nka̱najíín rá 
ñɨvɨ vá, jee káchíꞌ ráa: ―¡Tekaa maa 
nu̱u̱nꞌ kurúsiꞌ! ¡Tekaa 
maa nu̱u̱nꞌ kurúsiꞌ!



Jee saáva nna̱ku̱ꞌva Pilato 
Jesús xi̱ntíín rá soldado sáva 
tekaa ráa re̱ꞌ nu̱u̱nꞌ kurúsiꞌ. Jee 
nna̱keꞌen ráa Jesús kua̱ꞌa̱nꞌ ráa 
jín re̱ꞌ. Jee níso Jesús kurúsiꞌ re̱ꞌ, 
jee nkene re̱ꞌ kua̱ꞌa̱nꞌ re̱ꞌ nu̱u̱nꞌ 
naní Yɨkɨ Xíníꞌ Ni̱yɨ, jee tu̱ꞌun 
hebreo naní Gólgota. 



Jee yukuán nte̱kaa ráa re̱ꞌ nu̱u̱nꞌ kurúsiꞌ, 
jee suni nte̱kaa ráa u̱vi̱ꞌ ka̱ꞌ rá te̱e jín re̱ꞌ, ɨɨn 
ɨɨn ráa nte̱kaa ráa iyo iyo xiín Jesús, 
jee kurúsiꞌ nu̱u̱nꞌ níntakaa máá 
Jesús íñɨ́ ma̱ꞌñú. 



Sáá nkuvi nɨ́ kaxu̱vi̱ꞌ jee nnu̱neenꞌ kua̱íyó kuitɨꞌ nu̱u̱nꞌ 
ñu̱ꞌún ne̱ kau̱ni̱ꞌ yánini,  chi nnu̱neenꞌ nu̱u̱nꞌ nka̱niiꞌ. Jee 
nna̱ta̱sava saꞌma káꞌnú níntakaa ñúmáꞌñú veñu̱ꞌun 
káꞌnú ya̱ jiásɨ́ꞌ iniꞌ veꞌi nu̱u̱nꞌ ííꞌ 
nasɨ́kuitɨꞌ ka̱ꞌ. Saájee 
kua̱yuꞌú Jesús nka̱najíín 
re̱ꞌ, jee nkachiꞌ re̱ꞌ:  ―Tátáꞌ 
ni̱ꞌ, xi̱ntíín nú nátají ni̱ꞌ 
ta̱chi̱ꞌ káꞌánꞌ ni ―nkachiꞌ 
re̱ꞌ, saájee nu̱u̱nꞌ nɨ́ꞌɨ 
nna̱statáchiꞌ re̱ꞌ jee 
ni̱ꞌi̱ꞌ re̱ꞌ.



Jee nkenta José, te̱e ñuunꞌ Arimatea. 
Jee kúvi re̱ꞌ te̱e yɨ́ꞌɨ́ Justicia Ñáꞌnú, 
ya̱ íyó ñáꞌnú rá ñɨvɨ nu̱u̱nꞌ re̱ꞌ. 
Jee suni íyó tu̱neí iniꞌ re̱ꞌ 
máá ki̱vɨ̱ꞌ tatúníꞌ Ndiosíꞌ 
nu̱u̱nꞌ nɨꞌɨ ñɨ̱vɨ́. Jee 
nna̱sáneí re̱ꞌ iniꞌ re̱ꞌ, 
jee ña̱ꞌa̱nꞌ re̱ꞌ nu̱u̱nꞌ 
Pilato, jee ni̱ka̱nꞌ 

re̱ꞌ 
ñunéꞌyúꞌ Jesús.

       



Jee nkeꞌen re̱ꞌ ɨɨn saꞌma kuíjín váꞌa. 
Jee nxi̱núun re̱ꞌ ñunéꞌyúꞌ vá, jee 
nsu̱kún re̱ꞌ maa. Jee nchuꞌun 
re̱ꞌ maa iniꞌ yaviꞌ veꞌi ni̱yɨ 
nu̱u̱nꞌ ya̱ nkaanꞌ ráa 
ne̱ i̱ka̱ꞌ kava. Jee 
nchi̱naꞌá ráa ɨɨn yu̱u̱ꞌ 
máá káꞌnú nsi̱kótíyu 
ráa maa yuꞌú yaviꞌ 
vá, sáva kasɨꞌ 
            ráa maa.



Jee ki̱vɨ̱ꞌ steñu̱ꞌún, ya̱ kúvi ki̱vɨ̱ꞌ nájiáví,  
jee nnu̱tútú rá su̱tu̱ꞌ kúñáꞌnú ka̱ꞌ jín 
rá te̱e kúvi fariseo, jee 
ña̱ꞌa̱nꞌ ráa nu̱u̱nꞌ Pilato 
jee nkachiꞌ ráa: ―I̱toꞌoꞌ, 
nákúꞌun iniꞌ ráníꞌ ya̱ 
sáá ntekuꞌ te̱e xínáꞌví 
vá, jee nkachiꞌ re̱ꞌ: 
“Ki̱vɨ̱ꞌ uníꞌ jee 
natekuꞌ ni̱ꞌ kene 

ni̱ꞌ nteñu 
rá ni̱yɨ.” 



Saájee kua̱ꞌa̱nꞌ ráa, jee nna̱saꞌá kutú 
ráa ka̱ꞌ yaviꞌ kava vá chi 
násɨ́ꞌ yuꞌú kava vá jín ɨɨn 
yu̱u̱ꞌ jee ña̱xin ráa seyúꞌ 
yuꞌú yu̱u̱ꞌ vá, jee nxi̱nóo 
ráa rá soldado sáva 
kumí ráa maa. 



Sáá njia̱ꞌa ki̱vɨꞌ̱ nájiáví, sáá nku̱nijinꞌ 
ki̱vɨ̱ꞌ xíꞌnañúꞌún nka̱jiéꞌé semana, 
jee kua̱ꞌa̱nꞌ nne̱ꞌyá María, 
ñaꞌan ñuunꞌ Magdala, jín 
inka ka̱ꞌ María yaviꞌ veꞌi 
ni̱yɨ vá. Jee sa̱naanꞌ 
kuitɨꞌ, jee nkiji ñutáan 
níꞌin nasɨ́kuitɨꞌ, chi 
ɨɨn najiáꞌáꞌ ííꞌ
I̱toꞌoꞌ-ó Ndiosíꞌ 
            nki̱kuun

antivɨ́ súkún, jee 
ña̱kuyatin-i yuꞌú yaviꞌ, 
jee nsi̱káka xíín-i yu̱u̱ꞌ 

násɨ́ꞌ yuꞌú kava vá, 
jee ña̱kuneeꞌ-e 
nu̱u̱nꞌ yu̱u̱ꞌ vá. 



Jee sáá niniꞌ rá soldado kúmí 
yukuán maa, jee ne̱ nkisɨ ráa 
máá nyu̱ꞌví nasɨ́kuitɨꞌ ráa, 
va̱ne̱ꞌ kuéntáꞌ níꞌiꞌ ráa. 



Saájee nkachiꞌ najiáꞌáꞌ ííꞌ vá nu̱u̱nꞌ rá 
ñaꞌan vá: ―Koto yúꞌví rán, chi jíníꞌ 
ni̱ꞌ ya̱ nánukú rán Jesús, ya̱ 
níꞌiꞌ-i nu̱u̱nꞌ kurúsiꞌ. Ntu̱ví 
re̱ꞌ yaꞌá, chi ya̱ nna̱tekuꞌ 
i̱i̱ꞌ re̱ꞌ ya̱ nxi̱nákóo 
Ndiosíꞌ re̱ꞌ nkene re̱ꞌ 
nteñu rá ni̱yɨ, 
kuéntáꞌ ya̱ nkachiꞌ 
               re̱ꞌ. 
                                                          Neꞌenꞌ rán jee  
                                                       kune̱ꞌyá rán nu̱u̱nꞌ 
                                                           ñakɨnꞌ ráa re̱ꞌ. 



Saájee kuísá ntañúꞌún kuitɨꞌ nkene ráña 
nu̱u̱nꞌ yaviꞌ veꞌi ni̱yɨ vá, jee kua̱ꞌa̱nꞌ ráña, 
jee yúꞌví ráña, jee suni kúsɨ́ɨꞌ 
ntántúníꞌ nasɨ́kuitɨꞌ iniꞌ ráña jínu 
ráña kua̱kachiꞌ ráña nu̱u̱nꞌ rá te̱e 
ya̱ nsu̱kuáꞌa Jesús ráa. 



Jee kune̱ꞌyá, ni kua̱ꞌa̱nꞌ ráña ichi, jee 
nna̱ketáꞌán Jesús ráña, jee nkachiꞌ re̱ꞌ: 
―Kunaka ñaꞌán Ndiosíꞌ ránoꞌó. Jee 
ña̱kuyatin ráña nu̱u̱nꞌ re̱ꞌ, jee 
ña̱kinumi ráña rá jie̱ꞌe̱ꞌ re̱ꞌ jee 
nneñu̱ꞌun ráña re̱ꞌ. 



Jee kuéé ka̱ꞌ, ntu̱vi Jesús nu̱u̱nꞌ rá ni u̱ji̱ꞌ ɨɨn te̱e, ni 
nééꞌ ráa nu̱u̱nꞌ mesa kúxíní ráa. Jee nku̱xeenꞌ re̱ꞌ 

nu̱u̱nꞌ ráa, ya̱ ntu nínúꞌ iniꞌ ráa, ya̱ ni̱ꞌin ánímaꞌ ráa, chi 
ntu nínúꞌ iniꞌ ráa rá ñɨvɨ niniꞌ ya̱ nna̱tekuꞌ i̱i̱ꞌ re̱ꞌ. Saájee 

sáá njia̱ꞌa ya̱ nkaꞌanꞌ maá I̱toꞌoꞌ-ó Jesús jín ráa, jee 
nxi̱náa Ndiosíꞌ Jesús súkún. Jee ña̱kuneeꞌ re̱ꞌ ichi 

kuáꞌá Ndiosíꞌ nu̱u̱nꞌ tátúníꞌ re̱ꞌ jín-i. 

’Chi na̱ ka̱ꞌ vá ñúnúunꞌ ka̱ꞌ Ndiosíꞌ ñɨvɨ 
ñɨ̱vɨ́, saáva njia̱ꞌa re̱ꞌ Se̱ꞌya métúꞌún re̱ꞌ 
nkiji-i, sáva nta̱ká rá ñɨvɨ ya̱ kúneí iniꞌ 
ráa maa, jee nsáꞌ kɨ̱naanꞌ ráa, chisaꞌ 

kutekuꞌ ráa nɨ́ɨ́nkání jín re̱ꞌ. 



Romanos 3:23
Chi ntáká ñɨvɨ nsa̱ꞌá ráa kua̱chi jee saáva kújíká ráa ntu 

kénta kino̱o na̱a̱ꞌ ráa nu̱u̱nꞌ Ndiosíꞌ ya̱ viiꞌ kúñáꞌnú re̱ꞌ. 

Romanos 6:23
Chi ya̱ꞌvi ya̱ níꞌínꞌ ñɨvɨ jie̱ꞌe̱ꞌ kua̱chi ráa kúvi ya̱ naanꞌ ráa 

kuéntáꞌ jíꞌíꞌ ráa nu̱u̱nꞌ Ndiosíꞌ, soo ta̱ꞌvi̱ꞌ ya̱ síkútaꞌviꞌ Ndiosíꞌ 
ví ya̱ kutekuꞌ-ó jín re̱ꞌ nɨ́ɨ́nkání jie̱ꞌe̱ꞌ yɨ́ꞌɨ́-ó nu̱u̱nꞌ 

I̱toꞌoꞌ-ó Cristo Jesús.

Hebreos 9:27
Jee sukuán kuéntáꞌ kua̱ꞌ saá íyó va̱ji ya̱ níní kuviꞌ rá ñɨvɨ ɨɨn 

ni íchí, jee kuíre suni kiji tiñu ya̱ keꞌneꞌ Ndiosíꞌ kua̱chi. 



Efesios 2:8,9 
Chi jie̱ꞌe̱ꞌ ya̱ íyó mániꞌ iniꞌ Ndiosíꞌ néꞌyá re̱ꞌ ránoꞌó jee 

nna̱tavaꞌ re̱ꞌ ránoꞌó nu̱u̱nꞌ kua̱chi rán nsi̱káku re̱ꞌ ránoꞌó jie̱ꞌe̱ꞌ 
ya̱ kúneí iniꞌ rán Cristo, sú ntu íyó ni̱ꞌi̱nꞌ rán maa. Soo nsú 
ránoꞌó sáꞌá maa, chisaꞌ kúvi-i ta̱ꞌvi̱ꞌ nsi̱kútaꞌviꞌ Ndiosíꞌ nu̱u̱nꞌ 

rán. Jee nsú jie̱ꞌe̱ꞌ tiñu váꞌa sáꞌá-ó ví ya̱ nsi̱káku re̱ꞌ yó 
nu̱u̱nꞌ kua̱chi-ó, jee saáva ni ɨɨn-ó nkúvi kaꞌanꞌ téyɨ́ɨ́-ó ya̱ 

kúvi sikáku-ó maáó nu̱u̱nꞌ kua̱chi-ó. 

Romanos 10:9,10 
Chi retú jiáꞌayuꞌú nú jín yuꞌú nú ya̱ Jesús kúvi I̱toꞌoꞌ nú, jín 
retú ne̱ ánímaꞌ nú kúneí iniꞌ nú ya̱ Ndiosíꞌ nxi̱nátekuꞌ re̱ꞌ 

maa jee nxi̱nákóo re̱ꞌ maa nna̱tavaꞌ re̱ꞌ maa nteñu rá ni̱yɨ, 
saájee natavaꞌ Ndiosíꞌ noꞌó nu̱u̱nꞌ kua̱chi nú sikáku re̱ꞌ nó. 

Chi jín ánímaꞌ-ó kúneí iniꞌ-ó Jesús sáva siíyo Ndiosíꞌ 
kua̱chi-ó jee kino̱o na̱a̱ꞌ-ó nu̱u̱nꞌ re̱ꞌ, jee jín yuꞌú-ó jiáꞌayuꞌú-ó 

ya̱ I̱toꞌoꞌ-ó ví Jesús sáva natavaꞌ Ndiosíꞌ yó 
nu̱u̱nꞌ kua̱chi-ó nanitáꞌvíꞌ-ó. 



Juan 3:16,17 
’Chi na̱ ka̱ꞌ vá ñúnúunꞌ ka̱ꞌ Ndiosíꞌ ñɨvɨ ñɨ̱vɨ́, saáva njia̱ꞌa re̱ꞌ 
Se̱ꞌya métúꞌún re̱ꞌ nkiji-i, sáva nta̱ká rá ñɨvɨ ya̱ kúneí iniꞌ ráa 

maa, jee nsáꞌ kɨ̱naanꞌ ráa, chisaꞌ kutekuꞌ ráa nɨ́ɨ́nkání jín 
re̱ꞌ. Chi nsáꞌ nta̱jí Ndiosíꞌ Se̱ꞌya re̱ꞌ iniꞌ ñɨ̱vɨ́ yaꞌá sáva sijíta 

re̱ꞌ rá ñɨvɨ ñɨ̱vɨ́, chisaꞌ nta̱jí re̱ꞌ Se̱ꞌya re̱ꞌ sáva saꞌá re̱ꞌ ya̱ 
sikáku Se̱ꞌya re̱ꞌ ráa sáva ntu síjíta re̱ꞌ ráa jie̱ꞌe̱ꞌ kua̱chi ráa. 

1 Juan 5:11-13
Jee tu̱ꞌun na̱a̱ꞌ jiáꞌa re̱ꞌ ví yaꞌá: ya̱ ntaji Ndiosíꞌ ya̱ kutekuꞌ-ó 
nɨ́ɨ́nkání jín re̱ꞌ. Jee níꞌínꞌ ñɨvɨ kutekuꞌ ráa jín re̱ꞌ jie̱ꞌe̱ꞌ yɨ́ꞌɨ́ ráa 
naꞌá Se̱ꞌya re̱ꞌ. Jee ñɨvɨ ya̱ íyó jín Se̱ꞌya Ndiosíꞌ jee tékúꞌ-u 
jín re̱ꞌ. Jee ñɨvɨ ya̱ ntu̱ví íyó jín Se̱ꞌya re̱ꞌ jee ntu tékúꞌ-u jín 

re̱ꞌ. Rá tu̱ꞌun yaꞌá ntee ni̱ꞌ nu̱u̱nꞌ ránoꞌó ya̱ kúneí iniꞌ rán 
Se̱ꞌya Ndiosíꞌ sáva kukáꞌnú na̱a̱ꞌ iniꞌ rán ya̱ ya tékúꞌ rán 

nɨ́ɨ́nkání jín re̱ꞌ. 

